އެންމެހާ ހާޒިރީން...
އައްސަލާމް ޢަލައިކުމް...

ހުޅަނގު އެފްރިކާގައި ކިޔާ އުޅޭ ޘަޤާފީ ވާހަކައެއް އޮވޭ. 
	މާ ކުރީ ޒަމާނެއްގައި ޝިކާރަ ވެރިޔަކު އުޅުނު. އެއް ދުވަހަކު އޭނާ ޝިކާރަކުރަން ޖައްގައްޔަށް ގޮސްފައި އެބުރިއެއް ނައި. އޭނާ ނައިސް ނުފެނި ދެތިން ހަފުތާ ވުމުން، އޭނާގެ އާއިލާ، ޝިކާރަވެރިޔާ ޖަންގަލީގައި / ކަމެއް ދިމާވެ މަރުވީކަމަށް ނިންމައިފި. ނަމަވެސް އެއީ އޭނާގެ އެންމެ ހަނގު ދަރިފުޅު ފިޔަވާ. ކޮންމެ ދުވަހަކުވެސް އެކުއްޖާ އަހާ. "އަހަރެންގެ ބައްޕަ ކޮބާ؟ އަހަރެންގެ ބައްޕަ ކޮބާ؟"
	މި ކުއްޖާގެ ތިން ބޭބެއިންނަކީ ޖާދޫ ހަދާ ބައެއް. ކޮއްކޮ ކިޔާވަރުން ބައްޕަ ފެނޭތޯ މި ތިންބެއިން ޖައްގައްޔަށް ދަތުރު ކޮށްފި. އެމީހުންނަށް ފެނުނީ ބިންދައިގެން ގޮސްފައިވާ ލޮންސިއަކާއި ބައްޕަގެ ކަށިތައް. ދެން އެއް ކުއްޖަކު ކަށިތައް ރަނގަޅަށް ރާވައިފި. ދެން ހުރި ކުއްޖާ އޭނާގެ ޖާދޫގެ ބާރުގައި ކަށިތަކަށް މަސްއަރުވައިފި. ތިންވަނަ ކުއްޖާ މަސްގަނޑަށް ފުމެލުމުން ޙަރަކާތް ކުރަން ފަށައިފި. 
	ޝިކާރަވެރިޔާއަށް ދިރުން އައުމުން، ތެދުވެ، އެކުދިންނާއެކު ރަށަށް ދަތުރު ކޮށްފި. ގެއްލިފައިވާ މީހަކު ފެނުމުން ރަށުގެ މީހުންނަށް ޢީދެއް އައި ކަހަލަ ެ. ޝިކާރަ ވެރިޔާ ބުނި. އަހުރެން އަނބުރާ ރަށަށް ގެނައި ކުއްޖާއަށް ވަރަށް ބޮޑު އިނާމެއް ދޭނަން. މިހެން ބުނުމުން ކޮންމެ ދަރިއަކު ބުނޭ. "އެންމެ ބޮޑު މަަސައްކަތެއް ކުރީ އަހުރެން. އިނާމުގެ ޙައްޤުވެރިޔަކީ އަހުރެން."
	ޝިކާރަވެރިޔާ ޖަވާބުގައި ބުނި. އަހުރެން އިނާމު ދޭނީ އެންމެ ހަނގު ދަރިފުޅަށް. އަހަރެން ރަށަށް އެނބުރި އައީ އޭނާގެ ސަބަބުން. "މީހެއްގެ ހަނދާންތައް އައުކުރާހާ ހިނދަކު ޙަޤީޤަތުގައި އެމީހާ މަރެއް ނުވޭ."

އެންމެހާ ހާޒިރީން...
އަޅުގަނޑުމެން މިއަދު މިޖަލްސާ ކުރަނީ ޑޭޒީމާގެ ފާއިޒާ ގެ ހަނދާންތައް އައުކުރުމުގެ ގޮތުން. އޭނާގެ ހަނދާންތަކުން / އަޅުގަނޑުމެންގެ ދިރިއުޅުން ބައްޓަން ކުރުމަށް / ޢިބްރަތްތަކެއް ޙާޞިލް ކުުރުމަށް. // އޭނާގެ އުޅުއްްވުމުގެ ވައްޓާފާޅިން/ އަޅުގަނޑުމެންގެ ޙަޔާތުން އައު ހިތްވަރެއް ނެރުމަށް / އިލްހާމްތަކެއް ހޯދުމަށް. // ފާއިޒާ ގެ ހަނދާންތައް އަޅުގަނޑުމެން އައު ކުރަންވީ އެތައް ސަބަބުތަކެއް ވޭ. އޭނާއަކީ އަންހެނުން ކިޔެވުމަށް ވަރަށް ބޮޑު ހުރަސްތަކެއް އޮތް ދުވަސްވަރެއްގައި، ކީރިތި ރަސޫލާ ޢިލްމު އުނގެނުމަކީ އަންހެނުންނާއި ފިރިހެނުންނަށް ފަރުޟެއްކަމަށް ޙަދީޘް ކުރެއްވި ޙަދީޘަށް ބޯލަބައި / އޭރު ލިބެން އޮތް ތަޢުލީމެއް ހޯއްދެވި ބޭފުޅެއް. 

އޭނާގެ ހަނދާންތައް އަޅުގަނމެން ކުރަންވީ އަންހެނުންގެ ތަރައްޤީއަށްޓަކައި ފުޅާ މަގެއް ކޮށުމަށް ފުރޯ ހިންގި ފަރާތަކަށް އޭނާ ވީތީ.  އަދި ޢަދަދު ނުކުރެވޭ އެތައް އަންހެނުންނެއް އެ މަގުން ހިނގުމަށް/  ފަސޭހަވާނޭ ގޮތުން/ ދަންމަރެއް ކަމުގައި އޭނާ ވީތީ.  މިއަދު ޢިލްމު އުނގެނިފައިވާ ކޮންމެ ދިވެހި ޖިންސުއްލަޠީފެއް، މުސާރަ ލިބޭ މަސައްކަތެއް ކުރާ ކޮންމެ އަންހެނެއް، އޭނާގެ ދުވަސްވަރު އެނގޭނަމަ، އޭނާއަށް ޝުކުރުވެރި ވާންވާނެކަން ކަށަވަރު. އަޅުގަނޑުމެން އޭނާއަށް ކުރާ އިޙްތިރާމް ބިނާވެފައިވަނީ އޭނާއަކީ ދިވެހިބަހުގެ އަދީބެއް ކަމުގައި ވީތީ.  ދިވެހިބަހަކީ ދިވެހިރާއްޖެ ވަކި ޤައުމެއްގެ ގޮތުގައި ދެމިއޮތުމުގެ އެންމެ މުހިންމު ބަހާ.  ދިވެހީންގެ ވަހުދަތުގެ ސިއްރު. ދިވެހީންގެ އެއްބައެއްވަންތަކަން އަމުނާދޭ ޗޭނު.  އަދީބެއްގެ އިތުރުން އޭނާއަކީ ޝާއިރެއް.// އަޅުގަނޑުމެންނަށް ބުނަން ނޭނގޭ ޝުޢޫރުތައް ލަފުޒުތަކުން ސިފަކޮށްދޭ ޅެންވެރިޔާ.  އިންސާނީ ހުރިހާ އިޙްސާސްތަކަށް، އުފާތަކާއި އާހްތަކަށް، ހިތާމަތަކާއި ހިތްހަމަޖެހުންތަކަށް، ޤައުމީ ލޯތްބާއި ޢިޝްޤަށް އޭނާ ޅެން ހައްދާވާފައި ވޭ.  ކޮންމެ ޤައުމެއްގައި ވެސް / އެ ޤައުމެއްގެ ޤައުމީ ފިކުރާއި އިޖްތިމާޢީ ޒަމީރަކީ / އަދީބުންނާއި ޝާއިރުން/  ތަމްޝީލު ލިޔާ މީހުންނާއި އެފަދަ ޢިލްމުތަކުގެ ވެރިން.   ޤައުމެއްގެ ޒުވާނުންނަށް އައު ޙަރަކާތްތަކަށް މަގުދައްކަނީ، ޤައުމީ ޖޯޝު ނެރެނީ/  މިދެންނެވި ފަރާތްތައް /  އެ ޤައުމެއްގެ ތާރީޚުން ނެރޭ އަޑުތަކަކުން. // މިނިވަން ކަމުގެ ރޫޙު އަށަގަންނުވަނީ، ޙާލަތެއް ބަލަދު ކުރަނީ މި ދެންނެވި މީހުން، އާދެ، އިންޓެލިޖެންސިއާ / ޤައުމުގެ އިޖްތިމާޢީ ފޭރާމުގައި ޖައްސާ ކުލަތަކަކުން. // އަޅުގަނޑުމެން ދެރަވަނީ ޙުއްރިއްޔަތުގެ ހިތްގައިމު އަޑުތައް އިއްވި ޝެހެނާއީގެ އަޑު ކެނޑުމުން.  ފާއިޒާ ނިޔާވުމުން ޤައުމީ ފޭރާމުގައި ބާގަނޑެއް ހެދުނީ.  ފަޚުރުވެރި ދިވެހި މާޒީއާ އަޅުގަނޑުމެން ގުޅާދޭ ވާގަނޑުން ހަރު ފަށެއް ކެނޑިގެން ދިޔައީ.
	
	ފާއިޒާ އަޅުގަނޑުމެންނާ ވަކިވެގެން ދިޔަޔަސް، އޭނާގެ ޚިދުމަތްތެރި ހަނދާންތައް މި ދިވެހި ފަސްގަނޑަކުން ނުފިލާނެ. އޭނާގެ ލިޔުއްވުންތައް އަޅުގަނޑުމެންގެ ދަރިވަރުން އެތައް ޒަމާނަކަށް ދިރާސާ ކުރާނެ. 
މާތް ﷲ އެކަލާނގެ ފުއްސެވުމާއި ރުއްސެވުމުގެ ތަނަވަސް ރަޙްމަތުގައި އޭނާގެ ފުރާނަ ލަހައްޓަވާށި. އާމީން!
4

